
MAHMUDXO‘JA BEHBUDIY 
FAOLIYATI VA UNING 

O‘RGANILISHI
UDK: 821.512.133

Dinora Eshboyeva Alisher qizi
O‘zbekiston xalqaro islomshunoslik akademiyasi magistranti

ORCID: 0009-0001-6619-7788

Ilmiy rahbar: N. A. Xakimova
Islomshunoslik va islom sivilizatsiyasini o‘rganish
ICESCO kafedrasi dotsenti

Annotatsiya: Ushbu maqolada jadidchilik harakatining yirik namoyandalaridan biri Mahmudxo‘ja Behbudiyning turkiy 
xalqlar mustaqilligi yo‘lida olib borgan ijtimoiy-siyosiy va ma’rifiy faoliyati ilmiy jihatdan tahlil qilinadi. Xususan, uning 
yosh avlodni ilm-ma’rifatga yo‘naltirish borasidagi xizmatlari hamda bu jarayondagi ilmiy va publitsistik faoliyati yoritib 
beriladi. Shuningdek, Mahmudxo‘ja Behbudiyning ijtimoiy-siyosiy, ma’rifiy va publitsistik merosining O‘zbekiston hamda 
xalqaro miqyosda o‘rganilish darajasi ilmiy-tahliliy asosda ko‘rib chiqiladi. Tadqiqotda sovet davri va mustaqillik yillaridagi 
tarixshunoslik yondashuvlari qiyosiy tahlil qilinib, Behbudiy merosining milliy uyg‘onish jarayonidagi ahamiyati asoslab 
beriladi.

Kalit so‘zlar: Mahmudxo‘ja Behbudiy, jadidchilik harakati, milliy uyg‘onish, ma’rifatparvarlik, tarixshunoslik, matbuot, islo-
hotlar.
Abstract: This article provides a scholarly analysis of the socio-political and educational activities of Mahmudkhoja 
Behbudi, one of the prominent representatives of the Jadid movement, in his efforts toward the independence of Turkic 
peoples. Particular attention is paid to his contributions to promoting education among the younger generation, as well 
as his academic and journalistic endeavors in this field. In addition, the study examines the socio-political, educational, 
and journalistic legacy of Mahmudkhoja Behbudi and analyzes its academic interpretation both in Uzbekistan and at the 
international level. The research offers a comparative analysis of historiographical approaches from the Soviet period 
and the years of independence, substantiating the significance of Behbudi’s legacy in the process of national awakening.

Key words: Mahmudkhoja Behbudi, Jadid movement, national awakening, enlightenment, historiography, press, reforms.
Аннотация: В данной статье с научной точки зрения анализируется общественно-политическая и просветитель-
ская деятельность одного из видных представителей джадидского движения – Махмудходжи Бехбуди, направ-
ленная на достижение независимости тюркских народов. Особое внимание уделяется его вкладу в развитие обра-
зования среди молодёжи, а также его научной и публицистической деятельности. Кроме того, рассматривается 
степень изученности социально-политического, просветительского и публицистического наследия Махмудходжи 
Бехбуди в Узбекистане и на международном уровне. В исследовании проводится сравнительный анализ истори-
ографических подходов советского периода и лет независимости, обосновывается значение наследия Бехбуди в 
процессе национального возрождения.

Ключевые слова: Махмудходжа Бехбуди, джадидское движение, национальное возрождение, просветитель-
ство, историография, печать, реформы.

KIRISH
XIX asr oxiri – XX asr boshlarida Turkistonda yuz bergan ijtimoiy-siyosiy jarayonlar milliy uyg‘onish haraka-

tining shakllanishiga kuchli ta’sir ko‘rsatdi. Ushbu jarayonda jadidchilik harakati va uning yetakchi namoyanda-
lari muhim o‘rin egalladi. Jadidlar jamiyatni isloh qilishda ta’lim, matbuot va ma’naviyatni asosiy vosita sifatida 
ko‘rdilar. Ana shunday tarixiy sharoitda Mahmudxo‘ja Behbudiy yirik ma’rifatparvar, publitsist va jamoat arbobi 
sifatida maydonga chiqdi.

Mahmudxo‘ja Behbudiy yoshlarning ta’lim olishi, ma’naviyatli va ma’rifatli inson bo‘lib shakllanishi hamda 
jamiyatga xizmat qilishlari tarafdori edi. U jamiyatni jaholatdan chiqarishning yagona yo‘li faqat ma’rifat ekanini 
ta’kidlab kelgan.

Mahmudxo‘ja Behbudiyning bunday ma’rifatparvar g‘oyalari sovet davrida hukumat tomonidan ijobiy qabul 
qilinmadi. Natijada u shafqatsizlarcha o‘ldirilib, ilmiy merosi yo‘q qilishga urunildi. Behbudiy vafotidan so‘ng 
uning ilmiy faoliyatini o‘rganish va merosini yoshlarga yetkazish yo‘lida ko‘plab olimlar harakat qildilar, biroq bu 
jarayon sovet hokimiyatining tazyiqlariga duch keldi.

O‘zbekiston mustaqillikka erishganidan so‘ng Mahmudxo‘ja Behbudiy shaxsi va uning ilmiy merosiga katta 
e’tibor qaratildi hamda xotirasi abadiylashtirildi. Bugungi kunda Behbudiy faoliyati nafaqat O‘zbekiston tarix-
shunosligida, balki xalqaro miqyosda ham keng qamrovda o‘rganilmoqda. Ushbu tadqiqotda Behbudiy mero-
siga turli davrlarda berilgan baholar, ularning mafkuraviy va ilmiy jihatlari aniqlanib, qiyosiy tahlil qilinadi.

MAVZUGA OID ADABIYOTLAR SHARHI
Mahmudxo‘ja Behbudiy 1875-yil 19-yanvarda Samarqand viloyatida tug‘ilgan. U dastlab an’anaviy maktab 

va madrasada tahsil olib, diniy bilimlar bilan bir qatorda dunyoviy fanlarga ham qiziqish bildirgan. Yoshligidanoq 
zamon talablari va musulmon jamiyatining orqada qolish sabablarini anglashga intilgan Behbudiy o‘z bilim 
doirasini kengaytirishga harakat qilgan. Behbudiyning Istanbul, Qohira va Makka shaharlariga qilgan safarlari 
uning dunyoqarashi shakllanishida muhim ahamiyat kasb etdi. Ushbu safarlar davomida u zamonaviy ta’lim 
tizimi, matbuot erkinligi va jamiyatni isloh qilish masalalari bilan yaqindan tanishdi. Natijada Behbudiy jadidchilik 
g‘oyalarining faol targ‘ibotchisiga aylandi.

Mahmudxo‘ja Behbudiy faoliyatining muhim yo‘nalishlaridan biri ma’rifiy va pedagogik faoliyatdir. U eski 
usul ta’lim tizimi jamiyat taraqqiyotiga to‘sqinlik qilayotganini anglab, yangi usul maktablarini tashkil etish taraf-
dori bo‘ldi. Shu bois haj safaridan qaytgach, Samarqand yaqinidagi Halvoyi qishlog‘ida Ajziy, Rajabamin va 
Abdulqodir Shakuriylar bilan hamkorlikda yangi maktab ochadi. Biroq Shakuriy maktabi 1908-yilda Behbudiy 
tomonidan Samarqanddagi o‘z hovlisiga ko‘chirib keltiriladi. Behbudiy Qozon va Ufaga borib (1903–04), u 
yerdagi yangi usul maktablari bilan tanishadi, tatar ziyolilari bilan aloqalarni yo‘lga qo‘yadi hamda yangi makta-
blar uchun darsliklar tuzishga kirishadi1. 

Behbudiyning fikricha, ta’lim isloh qilinmas ekan, millat taraqqiy etishi mumkin emas edi. U tomonidan 
yaratilgan asarlar, darsliklar va o‘quv qo‘llanmalar jadid maktablarida keng qo‘llanildi. Shunday asarlar, dars-
liklar va o‘quv qo‘llanmalar qatoriga “Tarixi islom” (1909), “Risolai asbobi savod” (“Savod chiqarish kitobi”, 
1904), “Kitobat ul-atfol” (“Bolalar xati”, 1908), “Risolai jugʻrofiyai umroniy” (“Aholi geografiyasiga kirish”, 1905), 
“Muntaxabi jugʻrofiyai umumiy” (“Qisqacha umumiy geografiya”, 1906), “Amaliyoti islom” (1908), “Muxtasar 
jug‘rofiyayi Rusiy” (“Rossiyaning qisqacha geografiyasi”) kabi asarlarni ko‘rish mumkin2. Ushbu asarlarda 
geografiya, tarix va jamiyatshunoslikka oid bilimlar sodda va tushunarli tilda bayon etilgan bo‘lib, o‘quvchilarning 
dunyoqarashini kengaytirishga xizmat qilgan.

Behbudiy Turkistonda milliy matbuot rivojiga ham beqiyos hissa qo‘shgan. U “Samarqand” gazetasi va 
“Oyna” jurnalining tashkil etilishida bevosita ishtirok etib, ushbu nashrlar orqali jamiyatda siyosiy va ijtimoiy 
ongni shakllantirishga intildi. Behbudiyning publitsistik maqolalarida milliy birlik, ma’rifat, adolat va taraqqiyot 
masalalari ilgari surildi. U matbuotni xalqni uyg‘otuvchi kuch sifatida baholab, uni jamiyat islohotining muhim 
vositasi deb hisoblagan.

Mahmudxo‘ja Behbudiy o‘zbek dramaturgiyasi tarixida ham muhim o‘rin egallaydi. Uning “Padarkush” 
dramasi ijtimoiy muammolarni ochib bergan ilk sahna asarlaridan biri hisoblanadi. Asarda jaholat, nodonlik 
va ma’naviy tanazzul oqibatlari fojiali tarzda tasvirlangan. Mazkur drama orqali Behbudiy xalqni ilm-ma’rifatga 
chorlab, tarbiyasiz jamiyatning fojeali oqibatlarini ko‘rsatib berdi. Asar jadid adabiyotining muhim namunasi 
sifatida baholanadi. Ushbu drama hozirgi davr uchun ham dolzarb ahamiyatga ega bo‘lib, unda johil, nodon va 
o‘qimagan farzandning o‘z otasining qotiliga aylanishi ochiq tasvirlangan. Asar shu jihatdan ham yillar davomida 
o‘z ahamiyatini yo‘qotmaydi, chunki farzandlari johil bo‘lgan yurtning kelajagi tanazzulga yuz tutishga mahkum.

TADQIQOT METODOLOGIYASI
Ushbu tadqiqotda Mahmudxo‘ja Behbudiy faoliyati va uning o‘rganilishiga doir ma’lumotlar tarixiy-man-

bashunoslik, qiyosiy-tahliliy hamda tizimli yondashuvlar asosida o‘rganildi. Tadqiqot jarayonida Behbudiyning 
asarlari, publitsistik maqolalari, zamondoshlari xotiralari, sovet davri va mustaqillik yillarida yaratilgan ilmiy 
tadqiqotlar asosiy manba sifatida tanlab olindi. Ma’lumotlarni yig‘ishda arxiv hujjatlari, matbuot materiallari, 

1	 Begali Qosimov. Mahmudxo‘ja bеhbudiy hayoti va faoliyati. “O‘zbekiston adabiyoti va san’ati” gazetasi, 2015 yil 3 son.
2	 Eshboyeva D. Mahmudxo‘ja Behbudiy asarlarining ahamiyati // Proceedings of International Scientific Conference on Multidisci-

plinary Studies. – 2023. – B. 84.

monografiyalar va ilmiy maqolalardan foydalanildi. Olingan ma’lumotlar tarixiy izchillik tamoyili asosida tahlil 
qilinib, turli davrlarda Behbudiy merosiga berilgan baholar qiyoslandi. Shuningdek, sovet mafkuraviy yondashuvi 
va mustaqillik davridagi xolis ilmiy qarashlar o‘rtasidagi farqlar aniqlanib, ularning sabab va oqibatlari tahlil 
qilindi. Tadqiqot natijalari umumlashtirish va mantiqiy xulosa chiqarish usullari orqali ilmiy jihatdan asoslab 
berildi.

TAHLIL VA NATIJALAR
Mahmudxo‘ja Behbudiyning yoshlar uchun qilgan bunday sa’y-harakatlari, ularni ilm olishga undagan 

ma’naviy va ma’rifiy g‘oyalari mustabid sovet hukumati tomonidan xushlanmadi. Shu sababli dastlab uning 
faoliyatiga to‘siqlar boshlandi. So‘ng bu to‘siqlar ish bermagach, Behbudiyga nisbatan tazyiqlar ko‘paya bosh-
ladi. Natijada sovet hukumati tomonidan Behbudiy o‘ldirildi. Mahmudxo‘ja Behbudiy 1919-yili vafot etadi, ammo 
ushbu xabar Turkiston o‘lkasiga bir yil o‘tgach, ya’ni 1920-yilda ayon bo‘ladi. 1921-yilda esa uning o‘limi rasmiy 
e’lon qilinadi3. 

XX asrning ikkinchi yarmidan boshlab ayrim tadqiqotlarda Behbudiy ma’rifatparvar sifatida qisman e’tirof 
etila boshladi. Biroq uning siyosiy va ijtimoiy qarashlari to‘liq yoritilmadi. XX asrning 20-yillarida Hoji Muin 
Shukrullo o‘g‘li, Sadriddin Ayniy, Laziz Azizzoda singari zamondoshlari tomonidan Mahmudxo‘ja Behbudiyning 
hayoti va faoliyati haqida bir qancha maqolalar yozilgan. Alloma hayoti va faoliyatini yoritishda 1922–23-yillarda 
Hoji Muin muharrirlik qilgan “Mehnatkashlar tovushi” hamda “Zarafshon” (1923) gazetalarida e’lon qilingan 
maqolalari muhim ahamiyatga ega. Sadriddin Ayniyning Behbudiyni “Oliyshon ustod” hamda “Turon dohiysi” 
kabi nomlar bilan ataganligi, Behbudiyning vafotidan ko‘p o‘tmay uning faoliyati ulug‘langanligi hamda o‘rganil-
ganligini ko‘rsatadi4. 

1977-yilda “Saylanma” asarlari chop etilgan. Ammo sovet hokimiyati yillarida jadidchilik harakatiga mafku-
raviy yondashuv ustun bo‘ldi. Bu davrda Mahmudxo‘ja Behbudiy faoliyati biryoqlama talqin qilinib, u “millatchi” 
va “burjua mafkurasi vakili” sifatida baholandi.

O‘zbekiston mustaqillikka erishgach, jadidlar merosini o‘rganishda tub burilish yuz berdi. Mahmudxo‘ja 
Behbudiy milliy uyg‘onish harakatining yetakchi namoyandalaridan biri sifatida tan olindi. Bu borada Begali Qosi-
movning salmoqli ilmiy tadqiqotlari katta ahamiyatga ega. 1992-yilda “Ismoilbek Gaspirali”, 1994-yilda “Maslak-
doshlar” (Behbudiy, Ajziy, Fitrat), 1997-yilda (1-nashr) “Behbudiy. Tanlangan asarlar” (1999-yilda 2-nashr) asar-
lari nashr ettiriladi. Begali Qosimovning adabiyotshunoslik sohasida ham ko‘plab tadqiqotlari bor, ammo olim 
o‘zini jadidshunos deb hisoblardi. Jadidshunoslik borasida amalga oshirgan tadqiqotlarining o‘zi alohida bir 
tadqiqotni talab qiladi. Olim jadidlarning milliy uyg‘onish borasidagi qarashlariga alohida e’tibor berardi.

Ulug‘bek Dolimov ham Mahmudxo‘ja Behbudiyning faoliyatiga katta e’tibor berib, bu borada bir qancha 
tadqiqot ishlarini olib boradi. O‘z tadqiqotlaridan xulosa qilgan Ulug‘bek Dolimov Behbudiy shaxsiyati haqida 
quyidagicha yozadi: “Turkiston jadidchilik harakatining haqiqiy ma’nodagi asoschisi Mahmudxo‘ja Behbudi-
ydir”. Ulug‘bek Dolimov tomonidan 2010-yilda “Jahon adabiyoti” jurnalida “Jadidchilikning tamal toshi” maqolasi 
nashr ettiriladi5. 

Sirojiddin Ahmedovning ilmiy ishlarida Mahmudxo‘ja Behbudiyning ilmiy, publitsistik, ma’rifiy, ma’naviy 
g‘oyalari chuqur qiyosiy tahlil qilinadi. U o‘z izlanishlari orqali Behbudiyning tavallud topgan sanasi va joyini 
aniqlab, 1874-yil 30-yanvar (payshanba kuni) Samarqand shahri Yomini mahallasida tavallud topganini yozadi. 
Ammo Behbudiyga zamondosh olim Hoji Muin uning tavallud topgan joyi va sanasini quyidagicha keltiradi: 
1875-yil 19-yanvar (hijriy 1291-yil 10–zulhijja) kuni Samarqand yaqinidagi Baxshitepa qishlog‘ida dunyoga 
keladi. Begali Qosimov ham yuqorida Hoji Muin keltirgan faktni qayd etadi. Shuningdek, Sirojiddin Ahmedov 
o‘z fikrini kuchli dalillar asosida isbotlaydi6. U tadqiqotlarida barcha muhim ma’lumotlarni aniq va xolis dalillar 
asosida beradi; bu va boshqa jihatlar ham Behbudiyning faoliyatini o‘rganishda katta ahamiyat kasb etadi.

Naim Karimov tomonidan ham Mahmudxo‘ja Behbudiyning ilmiy faoliyati chuqur o‘rganilib, allomaning 
hayoti va ijodiga oid 50 dan ziyod ilmiy va ommaviy maqolalar muallifi ekani qayd etiladi. Shuningdek, olimning 
2023-yilda “Mahmudxo‘ja Behbudiy” monografiyasi nashr ettirilgan. Behbudiy hayoti va faoliyatini yoritishda 
keyinchalik Ahmad Aliyev, Solih Qosimov, Naim Karimov, Sherali Turdiyev, Sirojiddin Ahmedov, Ulug‘bek 
Dolimov, Bahodir Karimov, Shuhrat Rizayev, Nurboy Jabborov, Zaynobiddin Abdirashidov kabi ko‘plab jadid-
shunos olimlar izlanish olib borgan.

3	 Eshboyeva D. Behbudiyning sirli o‘limi // Golden brain. 2023. – B. 31.
4	 Ibrohim G’afurov „Mahmudxo’ja Behbudiy haqida ikki badia“. kh-davron.uz. 
5	 Eshboyeva D. Mustaqillik davrida Mahmudxo‘ja Behbudiyga ko‘rsatilgan e’tibor // Proceedings of International Scientific Conference 

on Multidisciplinary Studies. 2023. - B. 89.
6	 Eshboyeva D. Mahmudxo‘ja Behbudiy hayoti va faoliyatining o‘rganilishi // “Ta’limda raqamli texnologiyalarni tadbiq etishning 

zamonaviy tendensiyalari va rivojlanish omillari” ilmiy konferensiya – T.: Rishton XTB, 2023. – B. 218. 

2002-yilda rejissyor Baqo Sodiqov Behbudiy haqida film suratga olishni boshlagan7, keyinchalik bu ish 
to‘xtatilgan. 2020-yilda suratga olish ishlari qayta tiklandi va O‘zbekiston Respublikasi Konstitutsiyasi kuni 
munosabati bilan premyera o‘sha yilning 8–dekabrida bo‘lib o‘tgan. Uning asarlari qayta nashr etildi, ilmiy 
konferensiyalar tashkil qilindi va ko‘plab tadqiqotlar olib borildi. Mustaqillik yillarida Behbudiy faoliyati xolis va 
ilmiy asosda baholanib, uning millat taraqqiyotidagi o‘rni yanada aniqroq belgilab berildi.

Turkiston jadidlarining ma’naviy-ma’rifiy g‘oyalarini o‘rganish, ularni bugungi yoshlarga yetkazish hamda 
ularning ilmiy merosini saqlab qolish maqsadida 2023-yilda “Jadid” gazetasi ta’sis etish g‘oyasi ilgari surildi. 
2024-yildan boshlab gazetaning ilk nashri yo‘lga qo‘yildi. “Jadid” gazetasining bosh muharriri O‘zbekiston xalq 
shoiri Iqbol Mirzodir8.

2025-yilning 3-yanvar kuni O‘zbekiston Respublikasi Prezidenti Shavkat Mirziyoyevning “Turkiston jadidlik 
harakatining asoschisi, atoqli adib va jamoat arbobi, noshir va pedagog Mahmudxo‘ja Behbudiy tavalludining 
150 yilligini keng nishonlash to‘g‘risida”gi qarori qabul qilingan9. Qarorga ko‘ra, 2025-yilda Sharof Rashidov 
nomidagi Samarqand davlat universitetida “Mahmudxo‘ja Behbudiy merosi va jadidlik harakatini o‘rganishning 
dolzarb masalalari” mavzusida xalqaro ilmiy-amaliy konferensiya hamda Alisher Navoiy nomidagi O‘zbekiston 
davlat akademik katta teatrida Mahmudxo‘ja Behbudiy tavalludining 150 yilligiga bag‘ishlangan tantanali adabiy-
ma’rifiy xotira kechasi tashkil etilishi belgilandi. Shuningdek, ushbu qaror ijrosini ta’minlash maqsadida O‘zR FA 
Milliy arxeologiya markazi bosh ilmiy xodimi, tarix fanlari doktori, professor Dilorom Alimovaning “Mahmudxo‘ja 
Behbudiy. Millat ehtiyojiga baxshida umr” risolasi nashr etildi. Risolada Behbudiyning faoliyati xolis va batafsil 
tadqiq etilib, uning shaxsiga faqat tarixiy siymo sifatida emas, balki o‘z davrining og‘riqlarini chuqur his qilgan, 
millat kelajagi uchun mas’uliyatni o‘z zimmasiga olgan fidoyi ziyoli sifatida baho beriladi.

Xalqaro miqyosda ham Behbudiyning faoliyati samarali o‘rganilib kelinmoqda. Ayniqsa, Turkiyada allo-
maning asarlari, ilmiy maqolalari, ma’rifiy g‘oyalari tadqiq etilib, bu borada ko‘plab ilmiy konferensiyalar tashkil 
etilmoqda. 2021-yilda Turkiyaning TRT Avaz telekanali “Köklerin İzinde” turkumi ostida turkiy dunyo ziyolila-
rining hayoti va faoliyati yoritilgan filmlar suratga olgan. Filmning 17-qismi allomaga bag‘ishlanib, “Mahmud 
Hoca Behbudi” deb nomlangan10. 2025-yilda Turkiya poytaxti Anqarada “Mahmudxo‘ja Behbudiy merosining 
turkiy xalqlar tarixida tutgan o‘rni” mavzusida xalqaro ilmiy konferensiya bo‘lib o‘tdi.

Germaniyadagi Humbolt universiteti professori, turkshunos olim Ingeborg Baldauf jadidchilik harakati va 
uning yirik namoyandalaridan biri Mahmudxo‘ja Behbudiy faoliyatini chuqur ilmiy asosda o‘rgangan xorijiy 
tadqiqotchilardan biridir. Baldauf Behbudiy faoliyatini alohida shaxs sifatida emas, balki Turkiston jadidchilik 
harakati, islomiy modernizm, milliy uyg‘onish jarayoni, matbuot va ma’rifat islohotlari kontekstida tahlil qiladi. U 
Behbudiyni diniy islohotchi, ma’rifatparvar, milliy ongni uyg‘otuvchi ziyoli, siyosiy tafakkur sohibi sifatida bahol-
aydi. Ingeborg Baldauf Behbudiyning haj safariga oid kundaliklarini nemis tiliga tarjima qilish bilan shug‘ul-
langan. Ingeborg Baldaufning “Mahmudxo‘ja Behbudiy – Falastinda” nomli maqolasi nashr ettirildi.

Mahmudxo‘ja Behbudiyning faoliyati amerikalik olimlarning ham nigohidan chetda qolmadi. Ayniqsa, bu 
borada Adib Xolidning qiyosiy-tahliliy tadqiqotlari samaralidir. Adib Xolidning yangi izlanishlari natijalari aks 
etgan 2015-yilda chop qilingan “Making Uzbekistan: nation, empire and revolution in the early USSR” asarida 
ham Mahmudxo‘ja Behbudiy to‘g‘risida muhim ma’lumotlar uchraydi. Uning o‘limi to‘g‘risida so‘z yuritar ekan, 
A. Xolid bu hol hanuzgacha sirligicha qolayotganini aytadi, bu boradagi N. Karimov qarashlarini ham ishonchsiz 
deb baholaydi11. Chunki Adib Xolid bu borada aniq va ishonchli ma’lumotlar hali ham bizgacha yetib kelma-
ganini asos qilib oladi. O‘z tadqiqotlarida “Behbudiyning hayotiy tajribasi XX asr boshlarida O‘rta Osiyoda 
vujudga kelgan jadidchilik harakatining eng ko‘zga ko‘ringan siymosi bo‘lganligi bilan alohida ahamiyatga ega. 
U davrining yirik shaxsi bo‘lib, dunyoni o‘zidan oldingi avlod va zamondoshlaridan farqli ravishda anglay olgan 
hamda u vaqtda ularning tasavvuriga sig‘maydigan aloqa va tashkiliy shakllardan foydalana olgan”12, deb 
yozadi Adib Xolid.

Behbudiy faoliyati haqida tadqiqotlar olib borgan yana bir amerikalik olim Edvard Olvort bo‘lib, dastlab u o‘z 
tadqiqotlarida Behbudiyga nisbatan tanqidiy munosabatda bo‘ladi. U Behbudiy haqida yozilgan asarlar, ilmiy 
tadqiqotlar, uning xotirasini abadiylashtirish yo‘lida qilingan ishlarni qattiq tanqid qiladi. Ammo uning keyinchalik 
nashr qilingan “Modern Uzbeks”13 asarida ham Behbudiyning dunyoviy bilimlarni egallashga nisbatan ijobiy 
munosabatini ko‘rsatadi: u madrasada o‘qishni tamomlagach oila qurgani, zamon bilan hamnafas yashash 
maqsadida keyinchalik o‘g‘lini rus tili va boshqa muhim fanlarni o‘rganishi uchun rus-tuzem maktabida o‘qit-
ganini aytadi.

7	 18 yil “zapret”da boʻlgan “Mahmudxo‘ja Behbudiy” filmi premyerasi oʻtkazildi - Xalq so’zi 
8	 https://jadid.uz/biz-haqimizda/ 
9	 https://lex.uz/uz/docs/-7287373 
10	 Köklerin İzinde 17. Bölüm (Mahmud Hoca Behbudi) - YouTube
11	 Khalid A. Making Uzbekistan: nation, empire and revolution in the early USSR. Cornell university press. 2015. –P.81.
12	 Zaynobidin Abdurashidov. Jadidlar. Mahmudxo‘ja Behbudiy. – T.: Yoshlar nashriyot uyi, 2022. – 156 b.
13	 Allworth E. The modern Uzbeks. From the fourteenth century to the present. Stanford, California. 1990.

Bugungi globallashuv sharoitida Mahmudxo‘ja Behbudiyning ilm-ma’rifat, vatanparvarlik va islohot haqidagi 
g‘oyalari o‘z dolzarbligini saqlab qolmoqda. Uning merosi yosh avlodni milliy o‘zlikni anglash, tanqidiy fikrlash 
va ma’naviy yetuklik ruhida tarbiyalashda muhim ahamiyat kasb etadi.

XULOSA VA TAKLIFLAR
Mahmudxo‘ja Behbudiy jadidchilik harakatining eng yirik va serqirra namoyandalaridan biri sifatida 

Turkiston ijtimoiy-madaniy hayotida tub burilish yasagan tarixiy shaxsdir. Uning faoliyati ma’rifatparvarlik, 
matbuotchilik, dramaturgiya, siyosiy fikr va milliy uyg‘onish g‘oyalari bilan chambarchas bog‘liq bo‘lib, u xalqni 
jaholatdan chiqarish, zamonaviy ilm-fan yutuqlarini o‘zlashtirish va milliy o‘zlikni anglash sari yetaklashni o‘z 
oldiga maqsad qilib qo‘ygan.

Behbudiy yangi usul maktablarini tashkil etish, darsliklar yaratish va matbuot orqali jamiyat ongini shakl-
lantirish orqali yosh avlodni zamonaviy bilim olishga da’vat etdi. Uning publitsistik va dramaturgik merosi milliy 
tafakkur, ijtimoiy tanqid hamda ma’naviy islohot g‘oyalarini ilgari surdi.

Mahmudxo‘ja Behbudiy faoliyatining O‘zbekistonda o‘rganilishi murakkab va bosqichma-bosqich kechgan 
tarixiy jarayondir. Turli davrlarda uning merosiga berilgan baholar mafkuraviy omillarga bog‘liq bo‘lgan. Sovet 
davrida Behbudiy vafotidan so‘ng tazyiqlar kuchli bo‘lishiga qaramay, unga zamondosh olimlar tomonidan 
ilmiy faoliyati o‘rganilib, yoshlarga yetkazilgan. O‘zbekiston mustaqillikka erishgach esa allomaga katta e’tibor 
qaratilib, uning millat uchun qilgan xizmatlari chuqur tadqiq etildi hamda allomaning ilmiy faoliyati haqida aniq 
va xolisona ma’lumotlar yoshlarga yetkazildi. Uning o‘limiga doir barcha haqiqatlar ochib berildi. Behbudiyning 
turkiy xalqlar uchun qilgan mehnatlari zoye ketmadi. Turkiy xalqlar mustaqillikka erishishi uchun iqtisodiy va 
siyosiy sohalar kabi zamonaning muhim ilmlarini egallashi, shuningdek, ilg‘or xalqlarning tillarini o‘rganishi 
zarurligi haqidagi qarashlari hozirgi davrda ham o‘z ahamiyatini yo‘qotmagan.

Bugungi kunda Behbudiy milliy uyg‘onish va ma’rifatparvarlik harakatining yorqin timsoli sifatida e’tirof 
etilmoqda. Uning ilmiy va ijodiy merosini chuqur o‘rganish zamonaviy tarixshunoslikning dolzarb vazifalaridan 
biri bo‘lib qolmoqda.

Foydalanilgan adabiyotlar ro‘yxati:
1.	 Begali Qosimov. Mahmudxo‘ja Behbudiy hayoti va faoliyati. “O‘zbekiston adabiyoti va san’ati” gazetasi, 2015-yil, 3-son.
2.	 Eshboyeva D. Mahmudxo‘ja Behbudiy asarlarining ahamiyati // Proceedings of International Scientific Conference on 

Multidisciplinary Studies. – 2023. – 84 b.
3.	 Eshboyeva D. Behbudiyning sirli o‘limi // Golden Brain. – 2023. – 31 b.
4.	 Ibrohim G‘afurov. Mahmudxo‘ja Behbudiy haqida ikki badia. – kh-davron.uz.
5.	 Eshboyeva D. Mustaqillik davrida Mahmudxo‘ja Behbudiyga ko‘rsatilgan e’tibor // Proceedings of International Scien-

tific Conference on Multidisciplinary Studies. – 2023. – 89 b.
6.	 Eshboyeva D. Mahmudxo‘ja Behbudiy hayoti va faoliyatining o‘rganilishi // “Ta’limda raqamli texnologiyalarni tadbiq 

etishning zamonaviy tendensiyalari va rivojlanish omillari” mavzusidagi ilmiy konferensiya. – Toshkent: Rishton XTB, 

8.	 https://jadid.uz/biz-haqimizda/

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

